
ABSTRAKT
	       Projekti “Zhvillimet kulturore – historike te shqiptarët e Maqedonisë gjatë shekullit XIX-XX”, paraqet një hulumtim kompleks shkencor, që ka për qëllim të studiojë të kaluarën e fundit dyshekullore të shqiptarëve të Maqedonisë. Konkretisht, hulumtimi fokusohet më tepër te zhvillimet kulturore e historike te shqiptarët e Maqedonisë gjatë shekullit XIX-XX, të cilat kanë qenë mjaft të vrullshme në atë periudhë.
       Periudha c caktuar përkon me zhvillimet të shpejta dhe ndryshimet në të gjitha aspektet e jetës shoqërore, si rezultat i ndryshimeve që ndodhin edhe në nivel botëror nga përshpejtimi i procesit të industrializimit dhe zhvillimit tekniko-teknologjik.  
       Shqiptarët gjatë kësaj periudhe jetonin brenda kornizave të Perandorisë Osmane, dhe gjatë kësaj kohe merr formë kombi shqiptar, si rezultat i përpjekjeve të rilindësve tanë që jetonin kryesisht nëpër vendet e huaja në mërgim. Rilindja Kombëtare Shqiptare luan një rol të rëndësishëm në ndërgjegjësimin e shqiptarëve kombëtarisht, duke dhënë një kontribut të madh në ngritjen e tyre arsimore e kulturore. 
       Shqiptarët që jetojnë sot brenda kufijve të Republikës së Maqedonisë së Veriut, dhanë një kontribut të çmueshëm në të gjitha fazat e Rilindjes Kombëtare Shqiptare. Njëra nga vlerat më kulmore të shqiptarëve nga vendi ynë, është Kongresi i Alfabetit të Gjuhës Shqipe në Manastir (1908), kur për herë të parë, pas një periudhe të gjatë pesëshekullore nën sundimin osman, shqiptarët u bënë bashkë për të promovuar një alfabet të përbashkët me shkronja latine, i cili ishte baza për vulosjen e orientimit properëndimor të shqiptarëve.     
       Kontributi i këtij projekti në thellimin dhe zgjerimin e njohurive shkencore, konsiston në mbledhjen, grumbullimin dhe studimin e dokumenteve dhe fakteve të reja rreth ngjarjeve të shumta kulturore e historike të shqiptarëve të Maqedonisë gjatë shekujve XIX dhe XX. 
       Origjinaliteti i qëllimeve të projektit qëndron në faktin se shumica e dokumenteve do të prezantohen për herë të parë para publikut dhe do të jenë një freski e rëndësishme për shkencën e historisë. Subjekti i hulumtimit do të shtrihet në gjithë hapësirën shqiptare të Republikës së Maqedonisë së Veriut, duke filluar nga Kumanova, Shkupi, Tetova, Gostivari, Manastiri, Dibra, Kërçova, Ohri e Struga. Do të hulumtohet nëpër arkivat qendrore e lokale, nëpër bibliotekat qendrore e lokale të këtyre qyteteve, si dhe do të gjurmohen gojëdhënat relevante që ende mund të përdoren si burim i rëndësishëm informacioni historik. Po ashtu, do të hulumtohen edhe arkivat shtetërore të Republikës së Shqipërisë, Republikës së Kosovës, Republikës së Bullgarisë, Republikës së Turqisë dhe Republikës së Italisë, ku gjendet një thesar i jashtëzakonshëm dhe i pa hulumtuar fare për historinë e shqiptarëve të Maqedonisë në veçanti gjatë shekujve XIX dhe XX.
       Sa i përket aktualitetit, rëndësisë, inovacionit, ndikueshmërisë së qëllimeve dhe subjektit të kërkimit, mund të konstatojmë se: 
       -Deri më tani nuk është bërë asnjë hulumtim serioz gjithëpërfshirës e në mënyrë institucionale për temën e lartpërmendur, nga ana e studiuesve shqiptarë. Prandaj, është jashtëzakonisht e rëndësishme që të thellohen studimet në këtë fushë dhe të nxirret një kontribut konkret për një të kaluar dyshekullore të shqiptarëve të Maqedonisë së Veriut. Ky hulumtim do të jetë më tutje një bazë solide për shkrimin e historisë së përgjithshme të shqiptarëve të Maqedonisë së Veriut, pikërisht nga Instituti i Trashëgimisë Shpirtërore e Kulturore të Shqiptarëve – Shkup, si institucion relevant që është i përkushtuar dhe i takon të merret profesionalisht me këtë problematikë shkencore. 
       -Konkurueshmëria e projektit për bashkëpunim ndërkombëtar, është poashtu e një rëndësie të veçantë. Hulumtimi dhe publikimi i rezultateve shkencore nga ky projekt, në të ardhmen edhe në gjuhë të huaja, do të thotë se burimi i informacionit është shumë i saktë dhe i mirëseardhur për studiuesit e huaj,  pikërisht për faktin se bëhet në një teren autokton, për të cilin shqiptarët po shkruajnë mbase për herë të parë në një mënyrë të tillë serioze shkencore. 
       -Rëndësia e projektit në bashkëpunimet ndërkombëtare poashtu është i një rëndësie të madhe, sidomos në kontekst të njohjes ndërkombëtare të zhvillimeve kulturore – historike të shqiptarëve të Maqedonisë gjatë shekullit XIX-XX. Studiuesit e huaj që janë mjaft të interesuar edhe për të kaluarën e popujve të vegjël ballkanikë, siç jemi ne shqiptarët, do të kenë edhe një derë të hapur për thellimin e studimeve të tyre për këtë periudhë kohore. 
       Poashtu, gjatë realizimit të këtij projekti, do të bëjmë përpjekje që të krahasojmë arritjet shkencore të deritanishme të kësaj fushe, pra burimet e botuara vendore (shqipe dhe maqedonase) dhe ato ndërkombëtare, dhe përmes një analize të thuktë krahasimtare, do të bëjmë verifikimin e të dhënave shkencore, që janë shumë të rëndësishme për shkencën historike dhe studimet albanologjike në përgjithësi. 
       Shpresojmë që përmes realizimit të projektit “Zhvillimet kulturore – historike te shqiptarët e Maqedonisë gjatë shekullit XIX-XX”,  do të japim një kontribut të çmuar dhe do të lëmë një gjurmë të rëndësishme për historinë dhe albanologjinë shkencore në përgjithësi. 

